	Իրավական ակտի հիմնավորումը

	Կարգավորման ենթակա ոլորտի կամ խնդրի սահմանումը

	«Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգում» ծրագրի (Ծրագիր) շրջանակներում ՀՀ և ՌԴ կառավարությունների միջև կնքվել են` 2014թ. դեկտեմբերի 20-ին համագործակցության մասին և 2015թ. փետրվարի 5-ին վարկի տրամադրման մասին համաձայնագրերը (300 մլն ԱՄՆ դոլար, որից 270 մլն ԱՄՆ դոլար վարկ և 30 մլն ԱՄՆ դոլար դրամաշնորհ): Վարկային համաձայնագիրն ուժի մեջ է մտել 2015թ. մայիսի 12-ին: Վարկի տրամադրման համաձայնագրով ֆինանսավորման վերջնաժամկետ է սահմանվել 31.12.2019թ.։ Ծրագիրն իրականացվում է «Հայկական ատոմային էլեկտրակայան» ՓԲԸ-ի կողմից: Ծրագրի իրականացման նպատակով «Հայկական ատոմային էլեկտրակայան» ՓԲԸ-ի (Պատվիրատու) և «Ռուսատոմ Սերվիս» ԲԸ-ի (Կապալառու) միջև 2015թ. հունիսի 1-ին ստորագրվել է «Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգման աշխատանքների իրականացում, ծառայությունների մատուցում և ապրանքների մատակարարում» № 309/688-Д պայմանագիրը (Պայմանագիր): 2018թ. տարեվերջից սկսած Կապալառուի և Պատվիրատուի միջև չեն կնքվել պայմանագրեր, որոնց կատարման ժամկետները դուրս են վարկի հասանելիության ժամկետից, քանի որ ՌԴ ֆինանսների նախարարությունն այդ պայմանագրերը չի ընդունել ֆինանսավորման: Արդյունքում չեն կնքվել նույնիսկ այնպիսի պայմանագրեր, որոնց մասով կատարողականը կարող էր հասնել ընդհուպ մինչև 90 տոկոսի։ Ծրագրի վերջնաժամկետի երկարացման նպատակով իրականացված բանակցությունների արդյունքում ՀՀ կառավարությունը 2019թ. դեկտեմբերի 12-ին ընդունել է «Հայաստանի Հանրապետության կառավարության և Ռուսաստանի Դաշնության կառավարության միջև` Հայաստանի Հանրապետության տարածքում ատոմային էլեկտրակայանի շահագործման ժամկետի երկարաձգման աշխատանքների ֆինանսավորման համար Հայաստանի Հանրապետության կառավարությանը պետական արտահանման վարկ տրամադրելու մասին 2015 թվականի փետրվարի 5-ի համաձայնագրում փոփոխություններ կատարելու մասին» արձանագրության ստորագրման առաջարկությանը հավանություն տալու մասին» N 1785-Ա որոշումը: Սակայն ի պատասխան ՀՀ ֆինանսների նախարարության հարցմանը՝ 2020թ. փետրվարին ՌԴ ֆինանսների նախարարության կողմից հայկական կողմին ներկայացվեց ժամկետի երկու տարով երկարաձգման վերաբերյալ արձանագրություն՝ խստացված պայմաններով։ Մասնավորապես՝ արձանագրությամբ առաջարկվում էր, որ վարկի 80 %-ը պետք է ուղղվի ռուսական ընկերություններից ձեռքբերումներին (աշխատանքների, սարքերի, սարքավորումների, ծառայությունների և այլն), կիրառել միջանկյալ կոմիսիոն վճար 2020թ. համար նախատեսված վարկի չօգտագործված գումարի 1 %-ի չափով, ինչպես նաև պետք է կատարվեր վարկի ապահովագրություն, որի վճարի չափն անհայտ էր: Նշված մոտեցումը մոնոպոլ դիրք է ձևավորում ռուսական արտադրողների և ծառայություններ մատուցողների համար, սահմանափակում է որակյալ և զգալիորեն ավելի ցածր գներով ապրանքներ և ծառայություններ ձեռքբերելու Պատվիրատուի հնարավորությունները, ինչպես նաև հայկական կազմակերպությունների ներգրավումը: Նշված արձանագրությամբ առաջարկվող պայմաններից մեկով նաև շարադրված էր, որ ռուսական կողմին իրավունք է վերապահվում ժամկետանց պարտավորությունները 180 օրացուցային օրվա ընթացքում չմարելու դեպքում, կոնսոլիդացնել հիմնական վարկը, վարկի տոկոսները, ժամկետանց պարտավորության վրա հաշվարկված տոկոսները և կոնսոլիդացված պարտավորությունը հայտարարել մարման ենթակա անհապաղ կարգով, անկախ այն հանգամանքից՝ այդ ժամկետանց պարտավորությունները վերաբերում են սույն վարկին, թե ռուսական բանկերի կողմից հայկական իրավաբանական անձանց տրամադրված  այլ վարկերին, որոնք ապահովված են ՌԴ կառավարության երաշխիքով կամ արտահանման վարկերի և ներդրումների ռուսական ապահովագրական «ԷԿՍԱՐ» գործակալության ապահովագրական ծածկույթով։ Բացի այդ, Ծրագրի կառավարման դիմաց Կապալառուն առաջարկում է իրեն վճարել լրացուցիչ ֆինանսական միջոցներ՝ տարեկան մինչև 6,5 մլն ԱՄՆ դոլարի չափով, և քանի որ նախատեսված ամբողջ ծավալով աշխատանքների ավարտի համար պահանջվում է երեք տարի ժամանակ, Ծրագրի կառավարման վճարը կարող է հասնել մինչև 19,5 մլն ԱՄՆ դոլար, որի պարագայում ՌԴ ֆինանսների նախարարության՝ վարկի երկու տարով երկարաձգման առաջարկն անընդունելի է դառնում հայկական կողմի համար, քանի որ նախատեսված միջոցառումների մի մասը կրկին դուրս է մնալու վարկի հասանելիության երկարաձգված ժամկետից։ Գնահատելով ռուսական կողմի առաջարկը՝ Ծրագրի հաջող ավարտի համար անհրաժեշտ ֆինանսական միջոցները կազմում են մոտ 163 մլն ԱՄՆ դոլար, չնայած նրան, որ վարկի մնացորդը 107 մլն ԱՄՆ դոլար է, այսինքն բացի վարկից մոտ 56 մլն ԱՄՆ դոլարի միջոցներ պետք է ներգրավվեր հայկական կողմից ծրագիրն ավարտին հասցնելու համար, սակայն Պատվիրատուի գնահատականով՝ ֆինանսավորման նույն պայմանների ապահովման դեպքում Ծրագիրը հնարավոր է ավարտել 123 մլն ԱՄՆ դոլար ֆինանսական միջոցներով՝ արդյունքում ունենալով մինչև 29 մլն ԱՄՆ դոլար տնտեսում՝ հաշվի առնելով 10,7 մլն ԱՄՆ դոլարի չափով դրամաշնորհի կորուստը (տնտեսման չափը կարող է նվազել և աճել՝ կապված տրամադրվող նոր վարկի ֆինանսական պայմաններից)։

	Առկա իրավիճակը

	Պայմանավորված վարկային միջոցների հետագա օգտագործման անհնարինությամբ՝ Ծրագրի ավարտի համար անհրաժեշտ միջոցառումների իրականացման համար բացակայում են համապատասխան ֆինանսական միջոցները: Ծրագրի իրականացման ուշացումը հանգեցնելու է 2021թ. պլանային-նախազգուշական վերանորոգման (ՊՆՎ 2021) աշխատանքների գրաֆիկի շեղման և 
ՀՀ միջուկային անվտանգության կոմիտեի կողմից Հայկական ատոմային էլեկտրակայանին շահագործման ժամկետի նոր լիցենզիա տրամադրելու մերժմանը, ինչը զգալի բացասական ազդեցություն է ունենալու Հայաստանի Հանրապետության տնտեսության, ինչպես նաև վերջնական սպառողի համար էլեկտրաէներգիայի սակագնի վրա։ Ծրագրի շրջանակներում ընդհանուր 300 մլն ԱՄՆ դոլար գնահատված արժեքով միջոցառումների ցանկը և դրանց արժեքները աշխատանքների իրականացմանը համընթաց ենթարկվել են փոփոխության՝ ըստ անհրաժեշտության: 2018թ. կատարված վերջին փոփոխությամբ՝ օրինակ չեն ներառվել այնպիսի միջոցառումներ, ինչպիսիք են՝ լրացուցիչ անվտանգության համակարգերի ներդրմամբ պայմանավորված նոր դիզել-գեներատոր կայանի կառուցումը և կահավորումը՝ 18,9 մլն ԱՄՆ դոլար նախնական գնահատված արժեքով կամ ռեակտորի իրանի հուսալիության մասին եզրակացության կոնսերվատիվությունը հիմնավորելու համար ռեակտորի իրանի մետաղի նմուշ-վկաների համակարգի ներդրումը՝ 2 մլն ԱՄՆ դոլար նախնական գնահատված արժեքով: 300 մլն ԱՄՆ դոլար գնահատված Ծրագիրը նաև ներառում էր 30 մլն ԱՄՆ դոլար Կապալառուի Ծրագրի կառավարման վարձատրությունը մինչև 2019թ. ավարտը, իսկ 2020թ. սկսած իր առաջարկով պետք է լրացուցիչ վարձատրվեր տարեկան մինչև 6,5 մլն ԱՄՆ դոլարի չափով, իսկ առաջարկվող տարբերակով առաջնորդվելով՝ Կապալառուի Ծրագրի կառավարման լրացուցիչ վարձատրությունը կկազմի մոտ 4 մլն ԱՄՆ դոլար։ 31.12.2019թ․ դրությամբ Ծրագրի շրջանակներում Կապալառուի կողմից փաստացի մատակարարված ապրանքների, մատուցված ծառայությունների, կատարված աշխատանքների ընդհանուր արժեքը կազմում է 192,86 մլն ԱՄՆ դոլար, որից՝ վարկային բաղադրիչը 173,57 մլն ԱՄՆ դոլար: ՌԴ կողմից լիազորված վճարումներ իրականացնող «Վնեշէկոնոմբանկ»-ի տվյալների համաձայն՝ վարկից կատարված փաստացի վճարումները կազմում են 170,41 մլն ԱՄՆ դոլար, տարբերությունը՝ 3,16 մլն ԱՄՆ դոլար։ Վարկային համաձայնագրի ժամկետը լրանալու պատճառով Կապալառուի և Պատվիրատուի միջև կնքված պայմանագրերի շրջանակներում արդեն իսկ կատարված աշխատանքների, մատուցված ծառայությունների և մատակարարված ապրանքների դիմաց Կապալառուն չի կարողանում ստանալ ընդանուր արժողությամբ 3,4 մլն ԱՄՆ դոլարի չափով ֆինանսական միջոցներ, որից՝ 3,16 մլն ԱՄՆ դոլար վարկ և 0,24 մլն ԱՄՆ դոլար դրամաշնորհ: ՀՀ ֆինանսների նախարարության գործընկերների հաստատմամբ՝ հաշվի առնելով այն հանգամանքը, որ համաձայնագրով նախատեսված վարկային և դրամաշնորհային միջոցների օգտագործման ժամկետը լրացել է 2019թ. դեկտեմբերի 31-ին, իսկ օգտագործման ժամկետը մինչև 2021թ. դեկտեմբերի 31-ը երկարաձգելու մասին արձանագրություն ստորագրված չէ՝ դադարել են գոյություն ունենալ համաձայնագրով և Պայմանագրով սահմանված այն դրույթները, որոնցով ՀՀ ֆինանսների նախարարությունը ստանձնել է պարտականություններ, հետևաբար այդ փաստի ուժով, ՀՀ ֆինանսների նախարարությունը ներկայումս չի կարող ստանձնել և կատարել Համաձայնագրից և Պայմանագրից բխող պարտականություններ և Կապալառուի համար ապահովել պայմաններ վերոնշյալ 3,4 մլն ԱՄՆ դոլարի վարկային և դրամաշնորհային միջոցները ստանալու համար։ Որպես լուծում՝ ՀՀ ֆինանսների նախարարության գործընկերները առաջարկում են Կապալառուին պակաս վճարված 3,4 մլն ԱՄՆ դոլարն ավելացնել նոր տրամադրվող վարկին։ Ծրագիրը հաջող ավարտելու համար, հաշվի առնելով նաև Կապալառուի կողմից չստացած 3,4 մլն ԱՄՆ դոլարի չափով վարկային և դրամաշնորհային միջոցները, անհրաժեշտ է 126,4 մլն ԱՄՆ դոլարին համարժեք դրամ, այդ թվում՝ 2020թ. համար 37,4 մլն ԱՄՆ դոլարին համարժեք դրամ, 2021թ. համար 63 մլն ԱՄՆ դոլարին համարժեք դրամ, 2022թ. համար 26 մլն ԱՄՆ դոլարին համարժեք դրամ (Ծրագրով նախատեսված համապատասխան միջոցառումների ցանկը կցվում է):

	Կարգավորման նպատակները

	Ծրագիրն ավարտին հասցնելու համար առաջարկվում է Պատվիրատուին 2020-2022թթ. ընթացքում ՀՀ պետական բյուջեից տրամադրել 63,2 մլրդ ՀՀ դրամ գումարի չափով բյուջետային վարկ, որից՝ 2020թ. 18,7 մլրդ ՀՀ դրամ, 2021թ. 31,5 մլրդ ՀՀ դրամ և 2022թ. 13 մլրդ ՀՀ դրամ: Նախատեսվում է, որ բյուջետային վարկի համար անհրաժեշտ միջոցներն ապահովելու նպատակով ՀՀ ֆինանսների նախարարությունը կթողարկի լրացուցիչ պետական գանձապետական պարտատոմսեր: Բյուջետային վարկը կտրամադրվի այնպիսի պայմաններով, որ առնվազն չգերազանցեն ռուսական վարկի օգտագործման դեպքում «Հայկական ատոմային էլեկտրակայան» ՓԲԸ-ի կողմից վարկային միջոցների մարման և սպասարկման համար նախատեսված դրամական հոսքերը: Միաժամանակ տրամադրվող վարկային միջոցների նպատակային և արդյունավետ ծախսման նկատմամբ վերահսկողություն իրականացնելու նպատակով, ստեղծել միջգերատեսչական մրցութային հանձնաժողով:

	Նախագծի մշակման գործընթացում ներգրավված ինստիտուտները և անձինք

	ՀՀ տարածքային կառավարման և ենթակառուցվածքների նախարարություն և «Հայկական ատոմային էլեկտրակայան» ՓԲԸ:

	Ակնկալվող արդյունքը

	Ապահովել Հայկական ատոմային էլեկտրակայանի 2-րդ էներգաբլոկի շահագործման նախագծային ժամկետի երկարաձգման աշխատանքների անընդհատությունը և հաջող ավարտը, կայուն, հուսալի, անվտանգ և տնտեսապես շահավետ էլեկտրաէներգիայի աղբյուրի ապահովումը, Ծրագրի շրջանակներում մինչև 29 մլն ԱՄՆ դոլար տնտեսումը, Ծրագրի շրջանակներում մոնոպոլ դիրքի ապահովման բացառումը և ազատ մրցակցային դաշտի ապահովումը, հայկական կազմակերպությունների ներգրավվումը, վերջնական սպառողի համար էլեկտրաէներգիայի սակագնի հետագա բարձրացումների մեղմումը:


